
ເອກະສານ ປາຖະກະຖາ
ກ່ຽວກັບວັນສ້າງຕັ້ງອົງການໄອຍະການປະຊາຊົນຄົບຮອບ 30 ປີ
=========================
I.  ການກຳເນີດ ແລະ ເຕີບໃຫຍ່ຂະຫຍາຍຕົວຂອງອົງການໄອຍະການປະຊາຊົນ
1. ສະພາບແວດລ້ອມຂອງການກຳເນີດ ແລະ ສ້າງຕັ້ງໄອຍະການປະຊາຊົນ (ປີ 1975-1990):
ວັດຖຸປະສົງທີ່ພັກປະຊາຊົນປະຕິວັດລາວໄດ້ນຳພາຕໍ່ສູ້ປົດປ່ອຍຊາດແມ່ນເພື່ອເຮັດໃຫ້ປະຊາຊົນບັນດາເຜົ່າ ”ມີຄວາມຮັ່ງມີຜາສຸກ, ປະເທດຊາດມັ່ງຄັ່ງເຂັ້ມແຂງ, ສັງຄົມສາມັກຄີປອງດອງ ມີປະຊາທິປະໄຕ, ຍຸຕິທຳ ແລະ ສີວິໄລ; ສະນັ້ນ, ການຈັດຕັ້ງວຽກງານໄອຍະການ ຈິ່ງແມ່ນເຄື່ອງມືທີຈຳເປັນຂອງພັກ ໃນການຄຸ້ມຄອງລັດ, ຄຸ້ມຄອງສັງຄົມຕາມລະບຽບ ນັບແຕ່ມື້ສະຖາປະນາ ສາທາລະນະລັດ ປະຊາທິປະໄຕ ປະຊາຊົນລາວເປັນຕົ້ນມາ ເພື່ອແນ່ໃສ່ຮັກສາໝາກຜົນຂອງການປະຕິວັດ ຢູ່ໃນໄລຍະປົກປັກຮັກສາ ແລະ ສ້າງສາປະເທດຊາດ.
ອົງການໄອຍະການປະຊາຊົນ ກຳເນີດຂື້ນ ແລະ ເຕີບໃຫຍ່ຂະຫຍາຍຕົວ ໂດຍຕິດພັນກັບວຽກງານປັບປຸງບູລະນາອົງການອຳນາດລັດປະຊາຊົນລາວ ເປັນກ້າວໆມາ. ພາຍຫຼັງປະເທດຊາດໄດ້ຮັບການປົດປ່ອຍ ແລະ ລະບອບ ສາທາລະນະລັດ ປະຊາທິປະໄຕ ປະຊາຊົນລາວ ໃນວັນທີ 2 ຕຸລາ 1975, ພັກ ແລະ ລັດເຮົາ ໄດ້ຫັນການຄຸ້ມຄອງລັດ, ຄຸ້ມຄອງສັງຄົມດ້ວຍມະຕິຄຳສັງ, ເຊິ່ງໃນເບື່ອງຕົ້ນໄດ້ຖືເອົາ ຄຳສັງສະບັບເລກທີ 53/ນຍ, ລົງວັນທີ 15 ຕຸລາ 1976 ກ່ຽວກັບການຈັບຕົວ, ການສືບສວນ-ສອບສວນ ແລະການຕັດສິນຄະດີລົງໂທດ ຜູ້ກະທຳຜິດ ເປັນບ່ອນອິງໃນການເຄື່ອນໄຫວ ຂອງອົງການ ຕຸລາການ, ໃນໄລຍະດຽວກັນນັ້ນ ວຽກງານໄອຍະການກໍໄດ້ຮັບການຈັດຕັ້ງຂື້ນ ໂດຍໄດ້ສ້າງເປັນກົມໄອຍະການປະຊາຊົນ ສັງກັດຢູ່ກະຊວງຍຸຕິທຳ (ປະກອບມີພະນັກງານ 12 ຄົນ), ຢູ່ແຂວງ-ກຳແພງນະຄອນ ແມ່ນຂະແໜງໜຶ່ງທີ່ຂື້ນກັບພະແນກຍຸຕິທຳ, ສ່ວນຢູ່ຂັ້ນເມືອງ ໃນເວລານັ້ນ ແມ່ນຍັງກົງຈັກການຈັດຕັ້ງ ວຽກງງານໄອຍະການປະຊາຊົນ, ແຕ່ໄດ້ມອບໃຫ້ ປກສ ເມືອງເປັນຜູ້ເຮັດ ວຽກງານໄອຍະການເລີຍ.
 ປີ 1983 ເພື່ອຈັດຕັ້ງຜັນຂະຫຍາຍມະຕິກອງປະຊຸມໃຫຍ່ຄັ້ງທີ III  ຂອງພັກ ກ່ຽວກັບວຽກງານຕຸລາການ, ຄະນະປະຈຳສະພາປະຊາຊົນສູງສຸດ ໄດ້ອອກມະຕິຕົກລົງເລກທີ 74/ສປສ, ລົງວັນທີ 31 ພະຈິກ 1983 ວ່າດ້ວຍການຮັບຮອງເອົາ ກົດລະບຽບຂອງສານປະຊາຊົນສູງສຸດ ໃນນັ້ນ: ມາດຕາ 5 ໄດ້ກຳນົດວ່າ: ມອບໃຫ້ສານປະຊາຊົນສູງສຸດ ຄຸ້ມຄອງການຈັດຕັ້ງ ແລະ ການເຄື່ອນໄຫວວຽກງານໄອຍະການປະຊາຊົນຊົ່ວຄາວ. ດັ່ງນັ້ນ, ແຕ່ປີ 1983 – 1990 ວຽກງານໄອຍະການ  ແມ່ນສ່ວນໜຶ່ງຂອງສານປະຊາຊົນ ເຊິ່ງເຮັດໜ້າທີສັ່ງຟ້ອງຜູ້ຖືກຫາຂື້ນສານ ແລະ ຈຳແນກການກະທຳຜິດຕໍ່ສານ, ໃນໄລຍະດັ່ງກ່າວ ຈຶ່ງເອີ້ນວ່າ: ໄອຍະການສານ ຫຼື ສານໄອຍະການ. 


ການປ່ຽນແປງໃໝ່ຢ່າງຮອບດ້ານ ແລະ ມີຫຼັກການຂອງພັກໃນປີ 1986 ໄດ້ເລັ່ງທວງໃຫ້: “ບູລະນະລັດສັງຄົມ ນິຍົມ ໃຫ້ມີຄວາມຄ່ອງຕົວ ແລະ ສັກສິດໃນການຄຸ້ມຄອງລັດ, ຄຸ້ມຄອງເສດຖະກິດ-ສັງຄົມດ້ວຍລັດຖະທຳມະນູນ ແລະ ກົດໝາຍເພື່ອເຮັດໃຫ້ລັດກາຍເປັນລັດຂອງປະຊາຊົນ, ໂດຍປະຊາຊົນ ແລະ ເພື່ອປະຊາຊົນຢ່າງແທ້ຈິງ” ;

ມະຕິຂອງກອງປະຊຸມຄົບຄະນະຄັ້ງທີ 10 ສະໄໝທີ IV ຂອງພັກໄດ້ຊີ້ນໍາ “ຕ້ອງປະຕິບັດ ຢ່າງຖືກຕ້ອງ ພາລະບົດ ບາດ, ໜ້າທີ່ຂອງສະພາປະຊາຊົນ, ສະພາລັດຖະມົນຕີ ແລະ ບັນດາອົງການ ປົກປ້ອງ ກົດໝາຍເຊັ່ນ: ຕໍາຫຼວດ, ສານ, ໄອຍະການ, ພ້ອມກັນນັ້ນຕ້ອງ ບຸລະນະຮ່າງລັດຖະ ທຳມະນຸນ ແລະ ຄົ້ນຄວ້າອອກກົດໝາຍ, ກະກຽມ ສ້າງຮ່າງຄາດຄະເນ ກ່ຽວກັບການປະຕິຮູບທາງ ດ້ານບໍລິຫານ ຢ່າງເລິກເຊິ່ງກວ້າງຂວາງ ເພື່ອ ໃຫ້ສອດຄ່ອງ ກັບຄວາມຮຽກຮ້ອງຕ້ອງການລະດັບຄາດໝາຍໃນການພັດທະນາເສດຖະກິດ";

    ເພື່ອຈັດຕັ້ງຜັນຂະຫຍາຍເນື້ອໃນມະຕິດັ່ງກ່າວ, ກອງປະຊຸມສະໄໝສາມັນຂອງສະພາປະຊາຊົນສູງສຸດຊຸດທີ II ໃນວັນທີ 23 ພະຈິກ ປີ 1989 ໄດ້ຮັບຮອງເອົາ ກົດໝາຍວ່າດ້ວຍອົງກນໄອຍະການປະຊາຊົນແຫ່ງ ສ ປ ປ ລາວສະບັບທຳອິດ ແລະ ປະກາດໃຊ້ໂດຍດຳລັດຂອງປະທານປະເທດເລກທີ 05 ລົງວັນທີ 9 ມັງກອນປີ 1990 ເປັນຂີດໝາຍປະຫວັດສາດສຳຄັນຂອງອົງການໄອຍະການ ປະຊາຊົນ ແລະ ໄດ້ກາຍເປັນວັນສ້າງຕັ້ງ ອົງການໄອຍະການປະຊາຊົນລາວ ເຊິ່ງເປັນອົງການອຳນາດລັດ, ມີພາລະບົດບາດກວດກາການປະຕິບັດກົດໝາຍໃຫ້ຖືກຕ້ອງ ແລະ ເປັນເອກະພາບ ໃນທຸກກະຊວງ, ຄະນະກຳມະການແຫ່ງລັດ, ສຳນັກງານ, ວິສາຫະກິດ, ອົງການຈັດຕັ້ງອື່ນໆ ຂອງລັດ ແລະ ສັງຄົມ, ຄະນະກຳມະການປົກຄອງທ້ອງຖິ່ນ, ລັດຖະກອນ ແລະ ພົນລະເມືອງ (ມາດຕາ 1 ຂອງກົດໝາຍວ່າດ້ວຍ ອົງການໄອຍະການສະບັບທຳອິດ); ນັບແຕ່ນັ້ນມາ ອົງການໄອຍະການປະຊາຊົນ ໄດ້ຜ່ານໄລະຍະແຫ່ງການທົດສອບ ແລະ ເຕີບໃຫ່ຍຂະຫຍາຍຕົວມາຮອດປະຈຸບັນນີ້ ພໍດີ 30 ປີ ( 09 /01/ 1990 -09 /01/ 2020 ). 
2. ປະຫວັດແຫ່ງການເຕີບໃຫຍ່ຂະຫຍາຍຕົວຂອງອົງການໄອຍະການປະຊາຊົນ
1) ໄລຍະທີ 1: (ປີ 1990 – 2003)
ມະຕິກອງປະຊຸມໃຫຍ່ ຄັ້ງທີ 4 ຂອງພັກ ໃນປີ 1991 ໄດ້ກຳນົດວ່າ: “ໃນລະບອບປະຊາທິປະໄຕປະຊາຊົນ ລັດພວກເຮົາ ແມ່ນຂອງປະຊາຊົນ ໂດຍປະຊາຊົນ ແລະ ເພື່ອປະຊາຊົນ, ທຸກການເຄື່ອນໄຫວຂອງລັດລ້ວນແຕ່ເພື່ອນຳເອົາຄວາມຢູ່ດີກິນດີມາສູ່ປະຊາຊົນ. ດັ່ງນັ້ນ, ໜ້າທີລວມ ຂອງບັນດາອົງການຈັດຕັ້ງລັດ ແມ່ນຫັນແນວທາງ, ແຜນນະໂຍາຍຂອງພັກໃນທຸກດ້ານໃຫ້ກາຍເປັນກົດໝາຍ, ເປັນນະໂຍບາຍລະອຽດ. ເພື່ອຮັບປະກັນຄວາມສັກສິດ ຂອງກົດ  ໝາຍ ຕ້ອງບູລະນະ ບັນດາອົງການປົກປ້ອງກົດໝາຍ ແລະ ກົງຈັກຍຸຕິທຳຂັ້ນຕ່າງໆ: ຕຳຫຼວດ, ອົງການໄອຍະການ, ສານ”
ໃກອງປະຊຸມຄັ້ງທີ 6 ສະໄໝສາມັນຂອງສະພາປະຊາຊົນສູງສຸດ ເທື່ອທີ II ໄດ້ຮັບຮອງເອົາລັດຖະທຳມະນູນສະບັບທຳອິດຂອງ ສປປ ລາວ ເຊິ່ງລັດຖະທຳມະນູນສະບັບນີ້ ແມ່ນໝາກຜົນຂອງຂະບວນວິວັດແຫ່ງການປະກອບຄວາມເຫັນຂອງປະຊາຊົນໃນທົ່ວປະເທດ ທີ່ສ່ອງແສງເຖິງເຈດຈຳນົງອັນຍາວນານ ແລະ ຄວາມຕັດສິນໃຈອັນແຮງກ້າຂອງວົງຄະນະຍາດແຫ່ງຊາດ ທີ່ຈະພ້ອມກັນສູ້ຊົນ ຈົນບັນລຸຈຸດໝາຍສ້າງປະເທດລາວ ໃຫ້ເປັນປະເທດສັນຕິພາບ, ເອກະລາດ, ປະຊາທິປະໄຕ, ເອກະພາບ ແລະ ວັດຖນາຖາວອນ.
ອິງຕາມໝວດທີ XIII ຂອງລັດຖະທຳມະນູນສະບັບນີ້: ອົງການໄອຍະການປະຊາຊົນ ເປັນອົງການໜຶ່ງ ໃນລະບົບອົງການຕຸລາການ. ມະຕິກອງປະຊຸມໃຫຍ່ຂອງພັກ ຄັ້ງທີ VI ປີ 1996 ໄດ້ກຳນົດກ່ຽວກັບວຽກງານຕຸລາການ: “ລະບົບອົງການຕຸລາການ ເຊິ່ງມີບົດບາດສຳຄັນໃນການປົກປ້ອງກົດໝາຍ ແລະ ຮັບປະກັນຄວາມເປັນທຳໃນສັງຄົມ, ເຮັດໃຫ້ຄວາມສັກສິດຂອງກົດໝາຍນັບມື້ນັບພົ້ນເດັ່ນ. ສະນັ້ນພັກເຮົາ ຈິ່ງຕ້ອງໄດ້ເພີ່ມທະວີການນຳພາ ຂອງພັກຕໍ່ການຈັດຕັ້ງ ແລະ ການເຄື່ອນໄຫວຂອງອົງການຕຸລາການ ແນໃສ່ເສີມຂະຫຍາຍຄວາມສາມາດ ແລະ ຄວາມເປັນເຈົ້າການຂອງແຕ່ລະອົງການໃນການປະຕິບັດພາລະບົດບາດຂອງໃຜລາວ ໃຫ້ໄດ້ຢ່າງຄົບຖ້ວນ, ຖືກຕ້ອງ ມີການປະສານສົມທົບເຊິ່ງກັນແລະ ກັນ ແຕ່ບໍ່ກ້າວກ່າຍວຽກງານຂອງກັນ, ມີຄວາມເປັນເອກະພາບ ແລະ ເດັດຂາດເຂັ້ມງວດນຳກັນບົນພື້ນຖານແນວທາງນະໂຍບາຍຂອງພັກ ແລະ ກົດໝາຍຂອງລັດ ໃນຊຸມປີຕໍ່ໜ້າ ຈະຕ້ອງສຸມໃສ່ບຳລຸງ ແລະ ກໍ່ສ້າງພະນັກງານຍຸຕິທຳ ໃຫ້ມີລະດັບວິຊາສະເພາະ, ມີຈັນຍາບັນໜັກແໜ້ນ ແລະ ຮັກຄວາມຍຸຕິທຳ ແນ່ໃສ່ປັບປຸງ ສານປະຊາຊົນ ແລະ ອົງການໄອຍະການປະຊາຊົນ ທຸກຂັ້ນໃຫ້ມີຄຸນະພາບສູງຂື້ນ”
ນັບແຕ່ນັ້ນມາ ໂດຍພາຍໃຕ້ການຊີ້ນຳ-ນຳພາ ຂອງກົມການເມືອງສູນກາງພັກ, ສະພາແຫ່ງຊາດ, ແລະ ລັດຖະບານ ອົງການໄອຍະການປະຊາຊົນ ໄດ້ຮັບການພັດທະນາ, ປັບປຸງທາງດ້ານການກົງຈັກການຈັດຕັ້ງ ແລະ ບຸຄະລາກອນ ເຊິ່ງໄດ້ເຕີບໃຫຍ່ຂະຫຍາຍຕົວ ທາງດ້ານປະລິມານ ແລະ ຄຸນນະພາບ; ເລີ່ມແຕ່ທີ່ຍັງບໍ່ມີລະບົບການຈັດຕ້ັງທີ່ຄົບຊຸດ, ບໍ່ມີນິຕິກຳ ເພື່ອເປັນບ່ອນອິງໃຫ້ແກ່ການເຄື່ອນໄຫວເປັນເອກະພາບ ໄດ້ກາຍເປັນອົງການອຳນາດລັດທີ່ສຳຄັນ ສາມາດເຄື່ອນໄຫວຕາມພາລະບົດບາດຂອງຕົນຢ່າງມີປະສິດທິພາບສົມຄວນ.
2) ໄລຍະແຕ່ປີ 2003 - 2009 
ມະຕິກອງປະຊຸມຄົບຄະນະບໍລິຫານງານສູນກາງພັກຄັ້ງທີ 5 ສະໄໝທີ VII ກ່ຽວກັບວຽກງານສານປະຊາຊົນ ແລະ ອົງການໄອຍະການປະຊາຊົນ ໄດ້ລະບຸວ່າ: ເພີ່ມທະວີການນຳພາຂອງພັກ ຕໍ່ສອງອົງການນີ້ ເພື່ອປັບປຸງສານປະຊາຊົນ ແລະ ອົງການໄອຍະການປະຊາຊົນ ຂັ້ນສູນກາງ ແລະ ທ້ອງຖິ່ນໃຫ້ເໝາະສົມກ່ວາເກົ່າ, ເພື່ອເຮັດໃຫ້ການຈັດຕັ້ງຂອງລະບົບອົງການໄອຍະການປະຊາຊົນ ມີຄວາມຮັດກຸມ, ສອດຄ່ອງກັບສະພາບການຂະຫຍາຍຕົວທາງດ້ານເສດຖະກິດ - ສັງຄົມຂອງປະເທດ. ດັ່ງນັ້ນ, ມາຮອດປີ 2003 ກົດໝາຍວ່າດ້ວຍອົງການໄອຍະການປະຊາຊົນ ໄດ້ຮັບການປັບປຸງເປັນເທື່ອທຳອິດ, ຊຶ່ງໄດ້ມີການປັບປຸງລະບົບການຈັດຕັ້ງຄືນໃໝ່ ເພື່ອແນ່ໃສ່ໃຫ້ອົງການໄອຍະການປະຊາຊົນ ແຕ່ລະຂັ້ນ ສາມາດເຄື່ອນໄຫວຕາມພາລະບົດບາດ, ສິດ ແລະ ໜ້າທີ່ຂອງຕົນເອງຢ່າງມີປະສິດທິພາບສູງ. ໄດ້ປ່ຽນຊື່ຈາກ “ອົງການອາທິໄອຍະການ” ມາເປັນ “ອົງການໄອຍະການປະຊາຊົນສູງສຸດ”; “ຈາກອາທິໄອຍະການປະຊາຊົນ” ມາເປັນ “ໄອຍະການປະຊາຊົນສູງສຸດ. ພ້ອມກັນນັ້ນ, ກໍໄດ້ສ້າງຕັ້ງອົງການໄອຍະການປະຊາຊົນຂັ້ນອຸທອນ ເພື່ອໃຫ້ສອດຄ່ອງກັບກົດ  ໝາຍວ່າດ້ວຍການດຳເນີນຄະດີອາຍາ ທີ່ມີ ສາມຂັ້ນໃນການດຳເນີນຄະດີອາຍາ: ຂັ້ນຕົ້ນ, ຂັ້ນອຸທອນ, ຂັ້ນລົບລ້າງ.
3) ໄລຍະແຕ່ປີ 2009 - ປັດຈຸບັນ 
ໂດຍປະຕິບັດຕາມມະຕິຕົກລົງ ສະບັບເລກທີ 113/ຄປຈ, ລົງວັນທີ 28 ພຶດສະພາ 2009 ວ່າດ້ວຍການໂຮມສານປະຊາຊົນເມືອງ ແລະ ອົງການໄອຍະການປະຊາຊົນເມືອງ ເຂົ້າເປັນສານປະຊາຊົນເຂດ ແລະ ອົງການໄອຍະການປະຊາຊົນເຂດ ພ້ອມທັງຫັນຫັນງົບປະມານຂອງສານປະຊາຊົນ ແລະ ອົງການໄອຍະການປະຊາຊົນ ຂື້ນກັບສາຍຕັ້ງ; ໄດ້ປ່ຽນຊື່ “ອົງການໄອຍະການປະຊາຊົນຂັ້ນອຸທອນ” ມາເປັນ “ອົງການໄອຍະການປະຊາຊົນພາກ” ຕາມມະຕິຕົກລົງຂອງຄະນະປະຈຳສະພາແຫ່ງຊາດ ສະບັບເລກທີ 179/ຄປຈ, ລົງວັນທີ 5 ຕຸລາ 2009. ໃນປີ 2009, ກົດໝາຍວ່າດ້ວຍ ອົງການໄອຍະການປະຊາຊົນ ໄດ້ຮັບການປັບປຸງເປັນຄັ້ງທີ 2 ຊຶ່ງໄດ້ກາຍເປັນຂີດໝາຍສຳຄັນແຫ່ງການປັບປຸງ ແລະ ພັດທະນາລະບົບອົງການໄອຍະການປະຊາຊົນ ເປັນຕົ້ນ: ໄດ້ກຳນົດໃຫ້ອົງການໄອຍະການປະຊາຊົນພາກ ມີສິດອຳນາດ ຄົ້ນຄ້ວາ ແລະ ດຳເນີນຄະດີ ເປັນຂັ້ນອຸທອນ ສຳລັບຄະດີທີ່ຕັດສິນເປັນຂັ້ນຕົ້ນໂດຍສານປະຊາຊົນແຂວງ, ນະຄອນ ແລະ ຄົ້ນຄ້ວາ, ດຳເນີນຄະດີ ເປັນຂັ້ນລົບລ້າງ ສຳລັບຄະດີທີ່ຕັດສິນເປັນຂັ້ນອຸທອນ ໂດຍສານປະຊາຊົນແຂວງ, ນະຄອນ ຊຶ່ງຖືກອຸທອນໂດຍຄຸ່ຄວາມ ຫຼື ຖືກຄັດຄັ້ານໂດຍອົງການໄອຍະການປະຊາຊົນ. 
ມາຮອດປີ 2017, ກົດໝາຍວ່າດ້ວຍອົງການໄອຍະການປະຊາຊົນ ໄດ້ຮັບການປັບປຸງເປັນຄັ້ງທີ 3.
II. ທາດແທ້ ແລະ ມູນເຊື້ອ ຂອງອົງການໄອຍະການປະຊາຊົນ
1. ທາດແທ້
·  ທາດແທ້ຊົນຊັ້ນ: ອົງການໄອຍະການປະຊາຊົນລາວ ແມ່ນເຄື່ອງມືອັນສຳຄັນຂອງຊົນຊັ້ນກຳມະກອນ-ຊາວນາລາວ, ປະຊາຊົນ ຕະຫຼອດຮອດພົນລະເມືອງລາວທັງໝົດທີ່ຮັກຊາດ ໃນການຄຸ້ມຄອງລັດ, ຄຸ້ມຄອງເສດຖະກິດ-ສັງຄົມ, ປົກປ້ອງສິດຜົນປະໂຫຍດອັນຊອບທຳຂອງປະຊາຊົນ, ພົນລະເມືອງ ແລະ ປົກປ້ອງຄວາມຍຸຕິທຳໃນສັງຄົມລາວ ເພື່ອແນ່ໃສ່ ປົກປ້ອງໝາກຜົນຂອງການປະຕິວັດ, ຮັບປະກັນຄວາມໝັ້ນຄົງໃຫ້ລະບອບປະຊາທິປະໄຕປະຊາຊົນລາວ ໂດຍມີພັກປະຊາຊົນປະຕິວັດລາວ ເປັນຜູ້ນຳພາ. 
· ທາດແທ້ອຳນາດລັດປະຊາຊົນ: ອົງການໄອຍະການປະຊາຊົນລາວ
ແມ່ນອົງການຕິດຕາມກວດກາຂອງລັດ (ມາດຕາ 9 ກົດໝາຍວ່າດ້ວຍອົງການໄອຍະການປະຊາຊົນ) ມີພາລະບົດບາດ ຕິດຕາມກວດກາການເຄົາລົບ ແລະ ປະຕິບັດກົດໝາຍ ໃນຂອບຂອບທົ່ວປະເທດ, ປົກປ້ອງສິດຜົນປະຫໂຫຍດຂອງລັດ, ຂອງສັງຄົມ, ສິດຜົນປະໂຫຍດອັນຊອບທຳປອງປະຊາຊົນ ແລະ ສັ່ງຟ້ອງຜູ້ຖືກຫາຂື້ນສານ (ມາດຕາ 99 ລັດຖະທຳມະນູນ). ຢູ່ ສປປ ລາວ ແມ່ນມີແຕ່ອົງການໄອຍະການປະຊາຊົນເທົ່ານັ້ນ ເປັນຜູ້ຕ່າງໜ້າໃຫ້ລັດ ປະຕິບັດສິດສັ່ງຟ້ອງຜູ້ຖືກຫາຂື້ນສານ (ມາດຕາ 45 ກົດໝາຍວ່າດ້ວຍອົງການໄອຍະການປະຊາຊົນ. 
· ທາດແທ້ປະຕິວັດ: ແນວທາງຂອງພັກປະຊາຊົນປະຕິວັດລາວ ແມ່ນຫັນໄປໄປສູ່ການນຳພາ - ຄຸ້ມຄອງລັດດ້ວຍກົດໝາຍ ແລະ ສ້າງລັດໃຫ້ເປັນລັດແຫ່ງກົດໝາຍ  ເພື່ອແນ່ໃສ່ເຮັດໃຫ້ລະບອບປະຊາທິປະໄຕປະຊາຊົນ ມີຄວາມເຂັ້ມແຂງ, ໝັ້ນຄົງ, ສີວິໄລ ແລະ ຍຸຕິທຳ(ມະຕິ 10 ຂອງພັກ) ໃນນີ້ ອົງການໄອຍະການປະຊາຊົນ ແມ່ນອົງການຕິດຕາມກວດກາ ການເຄົາລົບ ແລະ ປະຕິບັດກົດໝາຍ ໂດຍແມ່ນພັກປະຊາຊົນປະຕິວັດລາວ ເປັນຜູ້ສຶກສາອົບຮົມ ແລະ ຝຶກຝົນຫຼໍຫຼອມ ໃຫ້ເປັນພະນັກງານໄອຍະການປະຊາຊົນ ໃຫ້ມີຄຸນທາດການເມືອງໜັກແໜ້ນ, ມີທັດສະນະຫຼັກໝັ້ນຊົນຊັ້ນ, ມີຄວາມສັດຊື່ບໍລິສຸດ, ມີຈັນຍາບັນ-ຈັນຍາທຳອັນໜັກແໜ້ນ, ມີຄວາມກ້າຫານ, ກ້າເຮັດກ້າທຳ ແລະ ກ້າຮັບຜິດຊອບ ສາມາດເປັນບ່ອນເພີ່ງອັນແໜ້ນໜາ ຂອງພັກ-ລັດ, ສະພາປະຊາຊົນ ກໍຄືປະຊາຊົນບັນດາເຜົ່າໃນການຄຸ້ມຄອງລັດ-ຄຸ້ມຄອງສັງຄົມດ້ວຍກົດໝາຍ (ຄຳເຫັນຂອງປະທານສະພາຕໍ່ກອງປະຊຸມວຽກງານໄອຍະການທົ່ວປະເທດ ປີ 2018). 
2. ມູນເຊື້ອ
· ມີມຸນເຊື້ອບໍລິສຸດຕໍ່ພັກ, ຕໍ່ອຸດົມການສັງຄົມນິຍົມ, ມີມະນາຈິດປະຕິວັດສຸດກົກສຸດປາຍ, ມີສະຕິຕໍ່ການຈັດຕັ້ງ, ຜ່ານຜ່າການທອດສອບທຸກສິ່ງທຸກຢ່າງ ແລະ ຄວາມຫຍຸ້ງຍາກນານາປະການ, ເສີມຂະຫຍາຍມູນເຊື້ອປະຕິວັດ, ມູນເຊື້ອຄວາມສາມັກຄີເປັນເອກະພາບໜັກແໜ້ນພາຍໃນ ແລະ ກັບມະຫາຊົນຢ່າງກ້ວາງຂວາງຕາມແບບແຜນ ແລະ ແນວທາງນະໂຍບາຍຂອງພັກ, ເຮັດສຳເລັດທຸກໜ້າໜ້າທີ່ ທີ່ພັກ ແລະ ປະຊາຊົນມອບໝາຍໃຫ້;
· ມີມູນເຊື້ອຊື່ສັດ, ສຸດຈະລິດ ແລະ ເຄົາລົບ, ປະຕິບັດຕາມກົດໝາຍຢ່າງເຂັ້ມງວດ, ປົກປ້ອງຜົນປະໂຫຍດອັນຊອບທຳຂອງປະຊາຊົນເປັນຫຼັກການພື້ນຖານ ຂອງການເຄື່ອນໄຫວວຽກງານຂອງພະນັກງານໄອຍະການປະຊາຊົນ;
· ມີມຸນເຊື້ອດຸໝັນ, ຂະຫຍັນພຽນ ໃນການຝຶກຝົນຫຼໍ່ຫຼອມ ແລະ ພັດທະນາຕົນເອງ ນັບມື້ນັບເຕີບໃຫຍ່ຂະຫຍາຍ ຕົວເປັນກ້າວໆ, ມີມຸນເຊື້ອປະດິດສ້າງ ບັນດາບົດຮຽນ, ປະສົບການ, ທິດສະດີວິທະຍາສາດຕ່າງໆ ເຂົ້າໃນການປັບປຸງ, ແກ້ໄຂ ແລະພັດທະນາວຽກງານໄອຍະການປະຊາຊົນໃຫ້ນັບມື້ນັບເຕີບໃຫຍ່ເຂັ້ມແຂງຂຶ້ນໄປເລື້ອຍໆ;
· ມີມູນເຊື້ອສາມັກຄືສາກົນ ໂດຍສະເພາະແມ່ນຄວາມສາມັກຄືພິເສດ ແລະ ການຮ່ວມມືຮອບດ້ານ ກັບ ອົງການໄອຍະການ ສສ ຫວຽດນາມ ແລະ ການພົວພັນຮ່ວມມືແບບພິເສດຮອບດ້ານໝັ້ນຄົງ ແລະ ຍາວນານກັບ ອົງການໄອຍະການ ສປ ຈີນ.
III. ຜົນງານອັນພົ້ນເດັ່ນຂອງອົງການໄອຍະການປະຊາຊົນ
ຕະຫຼອດໄລຍະ 30 ປີ ຜ່ານມາ, ອົງການໄອຍະການປະຊາຊົນ ໄດ້ເຕີບໃຫຍ່ຂະຫຍາຍຕົວ ແລະ ເຂັ້ມທາງດ້ານປະລິມານ ແລະ ຄຸນນະພາບ, ແລະ ຮັບປະກັນໄດ້ທາງດ້ານຄຸນທາດການເມືອງ ແລະ ວິຊາສະເພາະ ຂອງພະນັກນັກງານ-ລັດຖະກອນ ຊຶ່ງໄດ້ຜ່ານຜ່າບັນດາຄວາມຫຍຸ້ງຍາກ ແລະ ອຸປະສັກນາໆປະການ ທາມກາງສະພາບແວດລ້ອມພາກພື້ນ ແລະ ສາກົນໄດ້ຜັນແປໄປຢ່າງສະຫຼັບຊັບຊ້ອນ ມີທັງຂໍ້ສະດວກ ແລະ ຂໍ້ຫຍຸ້ງຍາກທົດສອບຫຼາຍປະການ, ເປັນຕົ້ນແມ່ນຄວາມຫຍຸ້ງຍາກທາງດ້ານເສດຖະກິດ, ໄພທຳມະຊາດ, ປະກົດການຫຍໍ້ທໍ້ໃນສັງຄົມ ແລະ ອື່ນໆ, ແຕ່ພາຍໃຕ້ການຊີ້ນຳຢ່າງໃກ້ສິດຂອງກົມການເມືອງສູນກາງພັກ, ຄະນະປະຈຳສະພາແຫ່ງຊາດ ແລະ ລັດຖະບານ ພວກເຮົາສາມາດຍາດໄດ້ຜົນງານອັນພົ້ນເດັ່ນໃນຫຼາຍດ້ານ, ໄດ້ມີການປັບປຸງ ແລະ ມີບາດກ້າວໃໝ່ອັນຕັ້ງໜ້າໃນຫຼາຍດ້ານ, ກ້າວໄປສູ່ຄຸນນະພາບ ໃໝ່,  ອັນພົ້ນເດັ່ນ ແມ່ນ ການປະຕິບັດສິດ ແລະ ພາລະບົດບາດຕາມທີ່ກົດໝາຍກຳນົດຢ່າງຕັ້ງໜ້າຂອງອົງການໄອຍະການປະຊາຊົນ ແຕ່ລະຂັ້ນໃນຂອບເຂດທົ່ວປະເທດ. ຄວາມຮັບຜິດຊອບການເມືອງ ຂອງພະນັກງານໄອຍະການ ນັບມື້ນັບສູງຂື້ນ, ເຊິ່ງເຮັດໃຫ້ປະກົດການຫຍໍ້ທໍ້ຕ່າງໆຄ່ອຍຫຼຸດລົງ, ເປັນການປະກອບສ່ວນອັນສຳຄັນໃນການຮັກສາສະຖຽນລະພາບຂອງລະບອບການເມືອງ ແລະ ຄວາມສະຫງົບຂອງສັງຄົມພວກເຮົາ. ນອກຈາກນີ້, ຍັງເປັນການປະກອບສ່ວນເຂົ້າ ເພີ່ມທະວີກຳລັງແຮງສັງລວມທົ່ວພັກ, ທົ່ວລັດ, ທົ່ວປວງຊົນລາວຂອງພວກເຮົາ.
ໂດຍສັງລວມແລ້ວ, ສາມາດຍົກໃຫ້ເຫັນບາງດ້ານພົ້ນເດັ່ນ ດັ່ງນີ້: 
1. ດ້ານການຈັດຕັ້ງ ແລະ ບຸກຄະລາກອນ
1) ການບູລະນະກົງຈັກການຈັດຕັ້ງ
ກົງຈັກການຈັດຕັ້ງຂອງອົງການໄອຍະການປະຊາຊົນແຕ່ລະຂັ້ນກໍ່ໄດ້ຮັບການປັບປຸງໃນແຕ່ລະໄລຍະຄື: ຢູ່ຂັ້ນ ສູນກາງກົງຈັກການຈັດຕັ້ງປີ 1990 ປະກອບມີພຽງສອງກົມ: ກົມບໍລິຫານ ແລະ ກົມວິຊາການ; 
· ປີ 1996 ອົງການອະທິໄອຍະການປະຊາຊົນ ປະກອບມີ 4 ກົມ, 1 ຫ້ອງການ; ອົງການໄອຍະການປະຊາຊົນ ຂັ້ນ ແຂວງ, ກຳແພງນະຄອນ, ເຂດພິເສດ (17 ແຫ່ງ) ແລະ ອົງການໄອຍະການປະຊາຊົນເມືອງ (108 ແຫ່ງ).
· ປີ 2003 - 2009 ອົງການໄອຍະການປະຊາຊົນສູງສຸດ (ປະກອບມີ 5 ກົມ, 1 ຫອງການ, 1 ສູນພັດທະນາວຽກງານໄອຍະການ, ອົງການໄອຍະການປະຊາຊົນຂັ້ນອຸທອນ (ຕັ້ງຢູ່ສາມພາກ: ພາກເໜືອ, ພາກກາງ ແລະ ພາກໃຕ້), ອົງການໄອຍະການປະຊາຊົນແຂວງ, ນະຄອນ (16 ແຫ່ງ), ແລະ ອົງການໄອຍະການປະຊາຊົນເມືອງ (141 ແຫ່ງ).
· ປີ 2009 ໄດ້ໂຮມອົງການໄອຍະການປະຊາຊົນເມືອງ ຈຳນວນ 141 ເມືອງ ເຂົ້າເປັນອົງການໄອຍະການປະຊາຊົນເຂດ ມີ 39 ເຂດ.
· ມາຮອດປີ 2014 ໄດ້ຂະຫຍາຍເປັນ: 1 ຫ້ອງການ, 7 ກົມ ແລະ ສະຖາບັນຄົ້ນຄວ້າ ແລະ ຝຶກອົບຮົມໄອຍະການ, ອົງການໄອຍະການ ປະຊາຊົນທ້ອງຖິ່ນປະກອບມີ: 3 ອົງການໄອຍະປະຊາຊົນການພາກ, 17 ອົງການໄອຍະການປະຊາຊົນແຂວງ,1 ອົງການໄອຍະການປະຊາຊົນ ນະຄອນຫຼວງ ແລະ 39 ອົງການໄອຍະການປະຊາຊົນເຂດ; 
· ມາຮອດປັດຈຸບັນກົງຈັກການຈັດຕັ້ງຂອງອົງການໄອຍະການປະຊາຊົນແຕ່ລະຂັ້ນກໍ່ໄດ້ຮັບການຂະຫຍາຍ ແລະ ປັບປຸງໃຫ້ເປັນລະບົບຄົບຊຸດກ່ວາເກົ່າ ຄື: ອົງການໄອຍະການປະຊາຊົນສູງສຸດ ປະກອບມີ: 1 ຫ້ອງການ, 8 ກົມ ແລະ ສະຖາບັນຄົ້ນຄວ້າ ແລະ ຝຶກອົບຮົມໄອຍະການ, ອົງການໄອຍະການ ປະຊາຊົນທ້ອງຖິ່ນປະກອບມີ: 3 ອົງການໄອຍະປະຊາຊົນການພາກ, 18 ອົງການໄອຍະການປະຊາຊົນແຂວງ,1 ອົງການໄອຍະການປະຊາຊົນ ນະຄອນຫຼວງ ແລະ 43 ອົງການໄອຍະການປະຊາຊົນເຂດ (ສ້າງເພີ່ມອີກ 4 ເຂດ ຄື: ເຂດ 4 ແຂວງສະຫວັນນະເຂດ, ເຂດ 1 ແຂວງໄຊສົມບູນ, ເຂດ 3 ແຂວງຫົວພັນ, ແລະ ເຂດ 3 ແຂວງຈຳປະສັກ). ຢູ່ອົງການໄອຍະການປະຊາຊົນທ້ອງຖິ່ນປະກອບມີ: ບັນດາພະແນກ, ຂະແໜງ, ໜ່ວຍງານ ຕາມພາລະບົດບາດ, ສິດ ແລະ ໜ້າທີ່ຂອງອົງການ ໄອຍະການປະຊາຊົນ ແຕ່ລະຂັ້ນທີ່ກົດໝາຍ ກຳນົດໄວ້. 

2) ການພັດທະນາບຸກຄະລາກອນ
ການພັດທະນາຖັນແຖວພະນັກງານຂອງອົງການໄອຍະການປະຊາຊົນໃນໄລຍະ 30 ປີ ຜ່ານມາໄດ້ມີການຂະ ຫຍາຍຕົວທາງດ້ານຈຳນວນ ແລະ ຄຸນນະພາບ, ຊຶ່ງສະແດງອອກໃນແຕ່ລະໄລຍະດັ່ງນີ້:

· ໃນປີ 1990 ພະນັກງານອົງການໄອຍະການປະຊາຊົນມີພຽງ 330 ຄົນໃນນັ້ນຢູ່ຂັ້ນສູນກາງ 18 ຄົນ, ຢູ່ຂັ້ນທ້ອງຖິ່ນ 312 ຄົນ; 
· ປີ 1994 ໄດ້ເພີມຂື້ນເປັນ 398 ຄົນ, ຍິງ 69 ຄົນ (ທຽບໃສ່ ປີ 1990 ແມ່ນເພີ່ມຂື້ນ 20,6%), ໃນນັ້ນ ພະນັກງານທີ່ເປັນນັກກົດໝາຍ ແມ່ນ 22,86%, ພະນັກງານ ທີ່ບໍ່ແມ່ນນັກກົດໝາຍ 77,14%;
· ປີ 2009 ທົ່ວລະບົບອົງການໄອຍະການປະຊາຊົນມີພະນັກງານທັງໝົດ 957 ຄົນ, ຍິງ 231 ຄົນທຽບກັບປີ 1990 ເພີ່ມເກືອບ 3 ເທົ່າຕົວ ໃນນັ້ນອົງການໄອຍະການປະຊາຊົນສູງສຸດ 110 ຄົນ, ຍິງ 36 ຄົນ, ອົງການໄອຍະການປະຊາຊົນພາກ 3 ພາກ ມີ 84 ຄົນ, ຍິງ 26 ຄົນ, ອົງການໄອຍະການປະຊາຊົນແຂວງ ແລະ ເຂດ 664 ຄົນ, ຍິງ 165 ຄົນ.  
· ປີ 2012 ພະນັກງານທີ່​ສັງກັດ​ຢູ່​ອົງການ​ໄອ​ຍະ​ການ​ປະຊາຊົນ​ໃນ​ທົ່ວ​ປະ​ເທດ​ມີ​ຈຳນວນ​ທັງ​ໝົດ: 1.295 ຄົນ, ຍິງ 406 ຄົນ. ທຽບໃສ່ ປີ 2009 ເພີ່ມຂື້ນ 24,86%. ໃນນີ້: ຈົບຊັ້ນສູງກົດໝາຍຂື້ນໄປກວມ 65%.
·  ​​​ປີ 2014 ພະນັກງານທີ່​ສັງກັດ​ຢູ່​ອົງການ​ໄອ​ຍະ​ການ​ປະຊາຊົນ​ໃນ​ທົ່ວ​ປະ​ເທດ​ມີ​ຈຳນວນ​ທັງ​ໝົດ 1.​​584 ຄົນ, ຍິງ 531  (ຄົນ​ທຽບ​ໃສ່​ປີ 2012 ເພີ່ມ​ຂຶ້ນ 22,31%),​ໃນ​ນີ້​ຮຽນ​ຈົບ​ກົດໝາຍ​ຊັ້ນ​ສູງ​ຂຶ້ນ​ເມືອກ​ວມ 71,27 %. ພະນັກງານ ສັງ​ກັດຢູ່​ອົງການໄອຍະ​ການ​ປະຊາຊົນ​ແຂວງ, ນະຄອນຫຼວງ 510  ຄົນ, ຍິງ 202  ຄົນ, ກວມ ແລະ ສັງ​ກັດ​ຢູ່ອົງການ​ໄອ​ຍະ​ການ​ປະຊາຊົນ​ເຂດ 760 ຄົນ, ຍິງ 214 ຄົນ.
·  ມາຮອດປັດຈຸບັນ ອົງການໄອຍະການປະຊາຊົນທົ່ວປະເທດ ມີພະນັກງານຈຳນວນທັງໝົດ 1677 ທ່ານ, ຍິງ 604 ທ່ານ (ທຽບໃສ່ປີ 2014 ເພີ່ມຂື້ນ 5.54%); ໃນນີ້ໃນ​ນີ້​ຮຽນ​ກົດໝາຍ​ຊັ້ນ​ສູງ​ຂຶ້ນ​ໄປ ຈຳນວນ 1.625 ຄົນ, ກ​ວມ 96,9 % (ທຽບໃສ່ປີ2014 ເພີ່ມຂື້ນ 25,3%) . ພະນັກງານສັງກັດຢູ່ອົງການໄອຍະການປະຊາຊົນສູງສຸດ ມີ: 230, ຍິງ 96 ທ່ານ, ອົງການໄອຍະການປະຊາຊົນພາກ 3 ພາກ ມີ: 95 ທ່ານ, ຍິງ 31 ທ່ານ, ອົງການໄອຍະການປະຊາຊົນແຂວງ-ນະຄອນຫຼວງ ມີ: 543 ທ່ານ, ຍິງ 210 ທ່ານ; ອົງການໄອຍະການປະຊາຊົນເຂດ 43 ເຂດ ມີ: 809ທ່ານ, ຍິງ 267 ທ່ານ.
ພ້ອມກັນນັ້ນ ອົງການໄອຍະການທະຫານກໍໄດ້ຮັບການພັດທະນາດ້ານບຸກຄະລະກອນທັງຈຳນວນ ແລະ ຄຸນນະພາບສະແດງອອກປີ 1993 ອົງການໄອຍະການທະຫານຂັ້ນສູງມີພຽງແຕ່ 10 ຄົນຈາກນັ້ນອີງໃສ່ຄວາມຮຽກ ຮ້ອງຕ້ອງການຂອງໜ້າທີ່ການເມືອງກົງຈັກການຈັດຕັ້ງຂອງອົງການໄອຍະການທະຫານໃນທົ່ວປະເທດ (ຂັ້ນກອງ ພົນ, ກອງພັນໃຫຍ່, ກອງບັນຊາການທະຫານນະຄອນຫຼວງ, ແຂວງ) ຈຳນວນພະນັກງານໄອຍະການທະຫານໃນທົ່ວປະ ເທດໄດ້ເພີ່ມຂຶ້ນຮອດ 118 ຄົນໃນປີ 2003. ມາຮອດປີ 2009 ພະນັກງານໄອຍະການທະຫານມີ 163 ຄົນ, ທຽບໃສ່ປີ 2003 ເພີ່ມຂຶ້ນ38%. ໃນປີ 2014  ຈຳນວນພະນັກງານທັງໝົດ 232 ຄົນ, ຍິງ 22 ຄົນທຽບໃສປີ 2009 ເພີ່ມ 61%. ມາຮອດປັດຈຸບັນ ອົງການໄອຍະການທະຫານ ມີພະນັກງານທະຫານຈຳນວນທັງໝົດ 319 ຄົນ, ຍິງ 48 ຄົນ ທຽບໃສ່ ປີ 2014 ເພີ່ມຂື້ນ 37,5%.
2. ວຽກງານກວດກາການປະຕິບັດກົດໝາຍ ແລະ ແກ້ໄຂຄະດີ

ອົງການໄອຍະການປະຊາຊົນແຕ່ລະຂັ້ນ ໄດ້ເອົາໃຈໃສ່ປະຕິບັດພາລະບົດບາດຕົ້ນຕໍ ໃນການຕິດຕາມກວດກາການປະຕິບັດກົດໝາຍ ແລະ ການສັ່ງຟ້ອງຄະດີຂື້ນສານ ຕາມກົດໝາຍ
1) ວຽກງານຕິດຕາມກວດກາກາທົ່ວໄປ
ວຽກງານຕິດຕາມກວດກາການປະຕິບັດກົດໝາຍ ແມ່ນວຽກງານໜຶ່ງທີ່ກ້ວາງຂວາງ, ຫຍຸ້ງຍາກ ແລະ ສັບສົນ. ຕັ້ງແຕ່ເລີ່ມຕົ້ນມາ, ອົງການໄອຍະການປະຊາຊົນ ແຕ່ລະຂັ້ນ ໄດ້ເອົາໃຈໃສ່ຈັດຕັ້ງປະຕິບັດວຽກງານນີ້ດ້ວຍຄວາມຮັບຜູດຊອບ: ໄດ້ເອົາໃຈໃສ່ໂຄສະນາແຜີຍແຜ່ກົດໝາຍ ຢູ່ສູນກາງ ແລະ ທ້ອງຖິ່ນດ້ວຍຫຼາຍຮູບການ, ປະກອບຄວາມເຫັນໃສບັນດາຮ່າງນິຕິກຳຕ່າງໆ, ເຂົ້າຮ່ວມການປັບປຸງດັດແກ້ລັດຖະທຳມະນູນ ແລະ ກົດໝາຍຕ່າງໆ, ເກັບກຳສະຖິຕິອາຊະຍາກຳ; ນອກຈາກນີ້ ຍັງໄດ້ຄົ້ນຄ້ວາຄຳຮ້ອງຂໍຄວາມເປັນທຳຂອງພົນມະເມືອງ. ພ້ອມດຽວກັນນັ້ນ, ຍັງກວດການິຕິກຳຕ່າງໆຂອງອົງການຈັດຕັ້ງລັດ, ສັງຄົມ ແລະ ເອກະຊົນ ເພື່ອແນໃສ່ໃຫ້ບັນດານິຕິກຳເຫຼົ່ານັ້ນ ຖືກຕ້ອງຕາມກົດໝາຍ, ແລະ ຍັງໄດ້ປະຕິບັດວຽກງານອື່ນ. ຜ່ານການພະຍາຍາມບຸກບືນ ແລະ ປັບປຸງຕົນເອງ, ອົງການໄອຍະການປະຊາຊົນ ສາມາດປະຕິບັດວຽກງານດັ່ງກ່າວຢ່າງມີຜົນສຳເລັດຫຼາຍສົມຄວນ.
ນອກຈາກນີ້, ອົງການໄອຍະການປະຊາຊົນ ການຕິດຕາມກວດກາການປະຕິບັດກົດໝາຍໃນການຈັດຕັ້ງປະຕິບັດຄຳຕັດສິນ ຫຼື ຄຳພິພາກສາຂອງສານ ກໍໄດ້ຮັບການພັດທະນາຂື້ນເລື້ອຍ. ໂດຍໄດ້ເອົາໃຈໃສ່ປະສານກັບສົມທົບກັບ ອົງການຈັດຕັ້ງປະຕິບັດຄຳຕັດສິນຂອງສານໃນຂອບເຂດທົ່ວປະເທດ ເພື່ອຕິດຕາມກວດກາ ແລະ ເກັບກຳສະຖິຕິ ການປະຕິບັດຄຳຕັດສິນຂອງສານ. ນອກນັ້ນ, ຍັງໄດ້ແກ້ໄຂຄຳຮ້ອງຕ່າງໆ ທີ່ກ່ຽວຂ້ອງກັບການຈັດຕັ້ງປະຕິບັດຄຳຕັດສິນຂອງສານ ເພື່ອແນ່ໃສ່ເຮັດໃຫ້ ວຽກງານຈັດຕັ້ງປະຕິບັດຄຳຕັດສິນຂອງສານໄດ້ຮັບການດຳເນີນໄດໂດຍຖືກຕ້ອງຕາມກົດໝາຍທີ່ກຳນົດໄວ້.
2) ວຽກງານຕິດຕາມກວດກາການປະຕິບັດກົດໝາຍຂອງອົງການສືບສວນ-ສອບສວນ



ອົງການໄອຍະການປະຊາຊົນ ໄດ້ສຸມຄວາມພະຍາຍາມຂອງຕົນ ເພື່ອປະຕິບັດວຽກງານອັນສຳຄັນດັ່ງກ່າວນີ້. ຕະຫຼອດໄລຍະຜ່ານມາ 
ຜ່ານຄວາມພະຍາຍາມຂອງຕົນ ອົງການໄອຍະການປະຊາຊົນ ສາມາດກວດກເຫັນ ກໍລະນີລະເມີດກົດໝາຍ ຈຳນວນໜຶ່ງ ຂອງອົງການສືບສວນ-ສອບສວນ. ດັ່ງນັ້ນ, ອົງການໄອຍະການປະຊາຊົນຈິ່ງເພີ່ມທະວີ ຄວາມເປັນເຈົ້າການໃນການຕິດຕາມກວດກາ ໂດຍມີການປະສານສົມທົບກັບປະຊວງປ້ອງກັນຄວາມສະຫງົບ ໂດຍລົງເລິກ ແຕ່ຫົວທີ ກວດກາການນຳໃຊ້ 7 ມາດຕະການສະກັດກັ້ນ ເພື່ອໃຫ້ໄດ້ຮັບການປະຕິບັດໂດຍຖືກຕ້ອງຕາມກົດ   ໝາຍ. ນອກຈາກນັ້ນ, ອົງການໄອຍະການປະຊາຊົນ, ກະຊວງປ້ອງກັນຄວາມສະຫງົບ, ສານປະຊາຊົນ, ກະຊວງຍຸຕິທຳ ໄດ້ດຳເນີນກອງປະຊຸມຮ່ວມກັນເປັນປົກະຕິ ເພື່ອແກ້ໄຂບັນຫາຕ່າງໃນການດຳເນີນຄະດີ. ຍ້ອນເຫັນໄດ້ຄວາມສຳຄັນຂອງວຽກງານດັ່ງກ່າວນັ້ນ ກອງປະຊຸມຄົບຄະນະບໍລິຫານພັກ ຄັງທີ 8 ຈິ່ງໄດ້ລົງມະຕິຮັບຮອງເອົາ ການດຳເນີນຄະດີຕາມຂະບວນຍຸຕິທຳ, ເຊິ່ງເປັນຂີດໝາຍໃໝ່ເພື່ອຍົກສູງວຽກງານຕິດຕາມກວດກາຂອງອົງການໄອຍະການປະຊາຊົນ ຕໍ່ ວຽກງານສືບສວນສອບ-ສອບສວນ. ດ້ວຍການເປັນເຈົ້າການຕິດຕາມກວດກາຂອງອົງການໄອຍະການປະຊາຊົນ ຈິ່ງເປັນການກະຕຸນ ແລະ ປະກອບສ່ວນເຂົ້າ ໃນການປັບປຸງພັດທະນາວຽກງານສືບສວນ-ສອບສວນ ໃຫ້ມີບາດກ້າວຂະຫຍາຍຕົວເປັນກ້າວໆມາ.
3) ວຽກງານຕິດຕາມກວດກາຄ້າຍຄຸມຂັງ-ດັດສ້າງ

ອົງການໄອຍະການປະຊາຊົນ ແຕ່ລະຂັ້ນໄດ້ຕັ້ງໜ້າ ໄດ້ຕັ້ງໜ້າປະຕິບັດຕາມຂອບເຂດສິດ, ໜ້າທີຄວາມຮັບຜິດຊອບຂອງຕົນຢ່າງຖືກຕ້ອງ, ສອດຄ່ອງກັບສະພາບຕົວຈິງຂອງທ້ອງຖິ່ນຕົນ ແລະ ສາມາດບັນລຸໄດ້ຕາມເປົ້າໝາຍທີ່ວາງໄວ້ ດ້ວຍກົນໄກປະສານສົມກັບກົມຕຳຫຼວດຄຸມຂັງ-ດັດສ້າງ ຂອງກະຊວງປ້ອງກັນຄວາມສະຫງົບ ແລະ ກອງບັນຊາການ ປກສ ແຂວງ ຢ່າງເປັນປົກກະຕິ ໂດຍໄດ້ຕິດຕາມສະພາບການປະຕິບັດກົດໝາຍໃນຄ້າຍຄຸມຂັງ-ດັດສ້າງທົ່ວປະເທດ ເປັນຕົ້ນແມ່ນການກັກຂັງ, ການປະຕິບັດໂທດ, ໄດ້ເກັບກຳສະຖິຕິຜູ້ຖືຫາ, ນັກໂທດ ເປັນແຕ່ປົກກະຕິໃນແຕ່ລະເດືອນ, ອັນພົ້ນເດັ່ນ ແມ່ນຜ່ານການລົງກວດກາເຫັນ ກໍລະນີຕ່າງໆທີ່ເກີດຂື້ນຢູ່ບັນດາຄ້າຍຄຸມຂັງ ກໍ່ໄດ້ມີການປະສານສົມທົບກັບ ກົມຄ້າຍຄຸມຂັງ-ດັດສ້າງ, ກອງບັນຊາການ ປກສ ແຂວງ ທີ່ກ່ຽວຂ້ອງ ເພື່ອຮ່ວມກັນແກ້ໄຂໃຫ້ຖືກຕ້ອງຕາມກົດໝາຍ, ເຊິິ່ງວຽກງານອັນສຳຄັນໃນປັດຈຸບັນນີ້ ແມ່ນ: ການຄົ້ນຄ້ວາສະເໜີອະໄພຍະໂທດໃຫ້ແກ່ນັກໂທດ, ການປະສານສົມທົບກັບເຈົ້າໜ້າທີ່ກ່ຽວຂ້ອງ ລົງກວດກາ, ຊຸກຍູ້ ແກ້ໄຂສະພາບການກັກຂັງຜູ້ຖືກຫາເກີນກຳນົດ ຢູ່ບັນດາແຂວງ ແລະ ຄ້າຍຄຸມຂັງຂັ້ນສູນກາງຄຸ້ມຄອງ;  ຈັດຝຶກອົບຮົມວຽກງານຄຸມຂັງ ໃຫ້ແກ່ພະນັກງານໄອຍະການ, ເຈົ້າໜ້າທີ່ຕຳຫຼວດຄຸມຂັງ-ດັດສ້າງ ແລະ ເຈົ້າໜ້າທີ່ທີ່ກ່ຽວຂ້ອງ ຢູ່ບັນດາແຂວງຈຳນວນໜຶ່ງ. ອົງການໄອຍະການປະຊາຊົນໄດ້ອອກນິຕິກຳ ດ້ວຍຕົນເອງ ແລະ ຮ່ວມກັນກັບກະຊວງ ປ້ອງກັນຄວາມສະຫງົບຫຼາຍສະບັບ ແນ່ໃສ່ຍົກສູງການຕິດຕາມກວດກາຂອງອົງການໄອຍະການປະຊາຊົນ ຕໍ່ວຽກງານຄ້າຍຄຸມຂັງ-ດັດສ້າງ.

ມາຮອດຊຸມປີຜ່ານມານີ້ ເພື່ອເປັນການຍົກສູງການປະຕິບັດກົດໝາຍໃນຄ້າຍຄຸມຂັງ-ດັດສ້າງ ຈຶ່ງມີການປຶກສາຫາລືກັນ ແລະ ຮ່າງຄຳແນະນຳຮ່ວມກັນ ລະຫວ່າງ ອົງການໄອຍະການປະຊາຊົນ, ກະຊວງ ປ້ອງກັນຄວາມສະຫງົບ ແລະ ກະຊວງຍຸຕິທຳ ເພື່ອຫັນເອົາ ພະນັກງານໄອຍະການ ແລະ ພະນັກງານປະຕິບັດຄຳຕັດສິນຂອງສານ ເພື່ອໄປປະຈຳຢູ່ຄ້າຍຄຸມຂັງ-ດັດສ້າງ ເພື່ອດຳເນີນການຕິດຕາມກວດກາການປະຕິບັດກົດໝາຍໃຫ້ເປັນລະບົບປົກະຕິ, ເຊິ່ງໄດ້ເລີ່ມທົດລອງຢູ່ແຂວງຫຼວງນໍ້າທາ ແລະ ຜ່ານການຈັດຕັ້ງປະຕິບັດຕົງຈິງ ກໍເຫັນວ່າ ຈຳນວນຜູ້ຖືກກັກຂັງເກີນກຳນົດ ໄດ້ຫຼຸດລົງ ຈົນມາຮອດປີ 2018 ເຫັນວ່າບໍ່ມີຜູ້ຖືກຫາເກີນກຳນົດຢູ່ແຂວງຫຼວງນຳ້ທາ. ນອກຈາກນີ້ ອົງການໄອຍະການປະຊາຊົນ ຍັງອອກຄຳສັ່ງແນະນຳ ເລກທີ 008/ອອປສ, ລົງວັນທີ 12 ເມາສາ 2019 ເພື່ອແນະນຳໃຫ້ອົງການໄອຍະການປະຊາຊົນແຂວງ, ນະຄອນຫຼວງ ຕິດຕາມກວດກາຜູ້ຖືກຫາ, ນັກໂທດ ທີ່ໄດ້ຮັບອະນຸມັດອອກປິ່ນປົວໃນໄລຍະຜ່ານມາ. 

ນອກຈາກນັ້ນ, ອົງການໄອຍະການປະຊາຊົນຍັງ ຕິດຕາມການຈັດຕັ້ງປະຕິບັດລັດຖະດໍາລັດຂອງປະທານປະເທດ ສະບັບເລກທີ 001/ປປທ, ລົງວັນທີ 20 ມິຖຸນາ 2018 ວ່າດ້ວຍການໃຫ້ອະໄພຍະໂທດ ແກ່ນັກໂທດປະຫານຊີວິດ ເປັນນັກໂທດຕັດອິດສະລະພາບຕະຫຼອດຊີວິດ ຂອງກະຊວງປ້ອງກັນຄວາມສະຫງົບ ແລະ ສັງລວມຕາມເປັນບົດລາຍງານເປັນຂັ້ນຕອນ ເຊິ່ງເຮັດໃຫ້ການຈັດຕັ້ງປະຕິບັດວຽກງານອະໄພຍະໂທດ ມີຄຸນນະພາບນັບມື້ນັບສູງຂື້ນ.
4) ວຽກງານແກ້ໄຂຄະດີ 

ອົງການໄອຍະການປະຊາຊົນແຕ່ລະຂັ້ນ ໄດ້ປະສານສົມທົບກັບອົງການສືບສວນ-ສອບສວນ ໃນການປະຕິບັດໜ້າທີ່ຂອງຕົນ ຕາມທີ່ໄດ້ກຳນົດໄວ້ໃນກົດໝາຍ, ແລະ ໄດ້ອອກ ຂໍ້ຕົກລົງຮ່ວມກັນຫຼາຍສະບັບ. ຜ່ານການພະຍາຍາມບຸກບືນ ແລະ ປັບປຸງຕົນເອງ, ອົງການໄອຍະການປະຊາຊົນ ສາມາດປະຕິບັດວຽກງານດັ່ງກ່າວຢ່າງມີຜົນສຳເລັດຫຼາຍສົມຄວນ, ເຊິ່ງສະແດງອອກ ໃນບັນດາຕົວເລກສະຖິຕິດັ່ງລຸມນີ້:
· ແຕ່ປີ 2006 – 2010 :
· ອົງການໄອຍະການປະຊາຊົນສູງສຸດ ໄດ້ຮັບຄະດີທັງໝົດ: 4.048 ເລື່ອງ, ແກ້ໄຂໄດ້: 3.451 ເລື່ອງ (ເທົ່າກັບ 85,25% ທັງໝົດຂອງຄະດີທັງໝົດ, ໃນນີ້: ປີ 2006 ແກ້ໄຂໄດ້ 81,61%; ປີ 2010 ແກ້ໄດ້ 89,98%, ຄວາມສາມາດໃນການແກ້ໄຂຄະດີເພີ່ມຂື້ນ 8,37%);
·  ອົງການໄອຍະການ ປະຊາຊົນ 3 ພາກ ໄດ້ຮັບຄະດີທັງໝົດ: 4.285 ເລື່ອງ, ແກ້ໄຂໄດ້ 3.420 ເລື່ອງ (ເທົ່າກັບ 79,81% ຂອງຄະດີທັງໝົດ. ໃນນີ້: ປີ 2006: ແກ້ໄດ້ 81,14%, ປີ 2010 ແກ້ໄດ້ 92,86%, ຄວາມສາມາດແກ້ໄຂເພີ່ມຂື້ນ: 11,72%);
· ອົງການໄອຍະການປະຊາຊົນແຂວງ-ນະຄອນຫຼວງ ໄດ້ຮັບຄະດີທັງໝົດ 17.357 ເລື່ອງ, ແກ້ໄຂໄດ້: 13.898 ເລື່ອງ (ເທົ່າກັບ 80,07% ຂອງຄະດີທັງໝົດ, ໃນນີ້: ປີ 2006: ແກ້ໄດ້ 67,28%; ປີ 2010 ແກ້ໄດ້: 84,95%, ຄວາມສາມາດເພີ່ມຂື້ນ 17,67%);
ໃນລະຍະແຕ່ປີ 2006 – 2010, ໂດຍສະເລ່ຍແລ້ວ ຂີດຄວາມສາມາດໃນການແກ້ໄຂຄະດີຂອງອົງການໄອຍະການປະຊາຊົນ ໃນຂອບເຂດທົ່ວປະເທດ ແມ່ນຢູ່ທີ 81,71% ຂອງຈຳນວນຄະດີທັງໝົດ.
· ແຕ່ປີ 2010 – 2014:

ອົງການໄອຍະການປະຊາຊົນ ໄດ້ຮັບສຳນວນຄະດີທັງໝົດ: 53.880 ເລື່ອງ, ແກ້ໄຂໄດ້: 49.403 ເລື່ອງ (ທຽບເທົ່າກັບ 91,69%, ໃນນັ້ນ ສະເພາະ ປີ 2010 ແກ້ໄດ້ປະມານ 84,95%, ປີ 2014 ແກ້ໄດປະມານ: 93,403%, ຄວາມສາມາດແກ້ໄຂຄະດີເພີ່ມຂື້ນປະມານ 9,55%)
ສະແດງວ່າ: ໃນລະຍະແຕ່ປີ 2010 – 2014, ໂດຍສະເລ່ຍແລ້ວ ຂີດຄວາມສາມາດໃນການແກ້ໄຂຄະດີຂອງອົງການໄອຍະການປະຊາຊົນ ໃນຂອບເຂດທົ່ວປະເທດ ແມ່ນຢູ່ທີ 91,69% ຂອງຈຳນວນຄະດີທັງໝົດ, ຖ້າທຽບໃສ່ ໄລຍະ ປີ 2006 – 2010, ເຫັນວ່າຂີດຄວາມສາມາດໃນການແກ້ໄຂຄະດີ ເພີ່ມຂື້ນປະມານ 9,98%.
· ແຕ່ປີ 2015 – 2018
· ອົງການໄອຍະການປະຊາຊົນສູງສຸດ ໄດ້ຮັບຄະດີທັງໝົດ: 2.215 ເລື່ອງ, ແກ້ໄຂໄດ້: 1.753 ເລື່ອງ (ເທົ່າກັບ 79,14% ທັງໝົດຂອງຄະດີທັງໝົດ, ຖ້າທຽບໃສ່ ຊ່ວງປີ 2006-2010, ຄວາມສາມາດໃນການແກ້ໄຂຄະດີຫຼຸດລົງ 6,11%);
·  ອົງການໄອຍະການ ປະຊາຊົນ 3 ພາກ ໄດ້ຮັບຄະດີທັງໝົດ: 2.752 ເລື່ອງ, ແກ້ໄຂໄດ້ 2.734 ເລື່ອງ (ເທົ່າກັບ 99,34% ຂອງຄະດີທັງໝົດ. ຖ້າທຽບໃສ່ ຊ່ວງປີ 2006-2010, ຄວາມສາມາດແກ້ໄຂເພີ່ມຂື້ນ: 19,53%);
· ອົງການໄອຍະການປະຊາຊົນແຂວງ-ນະຄອນຫຼວງ ໄດ້ຮັບຄະດີທັງໝົດ 39.273 ເລື່ອງ, ແກ້ໄຂໄດ້: 38.421 ເລື່ອງ (ເທົ່າກັບ 97,83% ຂອງຄະດີທັງໝົດ, ຖ້າທຽບໃສ່ ຊ່ວງປີ 2006-2010,  ຄວາມສາມາດເພີ່ມຂື້ນ 17,76%).
ໃນລະຍະແຕ່ປີ 2015 – 2018, ໂດຍສະເລ່ຍແລ້ວ ຂີດຄວາມສາມາດໃນການແກ້ໄຂຄະດີຂອງອົງການໄອຍະການປະຊາຊົນ ໃນຂອບເຂດທົ່ວປະເທດ ແມ່ນຢູ່ທີ 92,10% ຂອງຈຳນວນຄະດີທັງໝົດ.ຖ້າທຽບໃສ່ ໄລຍະ ປີ 2006 – 2010, ເຫັນວ່າຂີດຄວາມສາມາດໃນການແກ້ໄຂຄະດີ ເພີ່ມຂື້ນປະມານ 0,41%.
ສະຫຼຸບແລ້ວ, ນັບແຕ່ ປີ 2006 – 2018 (ເປັນໄລຍະ 12 ປີ), ຂີດຄວາມສາມາດ ໃນການແກ້ໄຂຄະດີຂອງອົງການໄອຍະການປະຊາຊົນໃນຂອບເຂດທົ່ວປະເທດ ແມ່ນເພີ່ມຂື້ນຕະຫຼອດມາ, ໂດຍສະເລ່ຍແລ້ວ ໃນໄລຍະເວລາ 12 ປີ ດັ່ງກ່າວ ຂີດຄວາມສາມາດໃນການແກ້ໄຂຄະດີຂອງອົງການໄອຍະການປະຊາຊົນ ໃນຂອບເຂດທົ່ວປະເທດ ແມ່ນຢູ່ທີ 88,5% ຂອງຈຳນວນຄະດີທັງໝົດ.  
3. 
ດ້ານວຽກງານກໍ່ສ້າງພັກ

ອົງຄະພັກອົງການໄອຍະການປະຊາຊົນສູງສຸດໄດ້ຖືເອົາວຽກງານການເມືອງນວຄິດເປັນກົກ, ໄດ້ເພີ່ມທະວີວຽກງານການເມືອງ-ນໍາພາແນວຄິດ ໂດຍເອົາໃຈໃສ່ຄົ້ນຄວ້າເຊື່ອມຊຶມ ແນວທາງນະໂຍບາຍຂອງພັກ, ກົດໝາຍຂອງລັດ ເປັນຕົ້ນ ເຊື່ອມຊຶມມະຕິຂອງພັກ, ເອົາໃຈໃສ່ຈັດຕັ້ງການປາຖະກະຖາ ເນື່ອງໃນວັນສໍາຄັນຂອງພັກ, ຂອງຊາດ ແລະ ສາກົນ, ປະຕິບັດລະບອບຮ່ວມຊີວິດຂອງການຈັດຕັ້ງພັກ, ລັດ ແລະ ອົງການຈັດຕັ້ງມະຫາຊົນ ປະຈໍາເດືອນ, ໄຕມາດ ແລະ ປະຈໍາປີ ເປັນບ່ອນສຶກສາອົບຮົມການເມືອງ-ນໍາພາແນວຄິດ, ຕິດຕາມກວດກາຊຸກຍູ້ກໍ່ສ້າງພະນັກງານ, ສະມາຊິກພັກ ແນໃສ່ປັບປຸງຄຸນທາດການເມືອງ, ຄຸນສົມບັດ, ສິນທໍາປະຕິວັດ, ຈັນຍາບັນ, ຈັນຍາທໍາ  ບົນພື້ນຖານນັ້ນ ເຫັນໄດ້ວ່າ: ສະມາຊິກພັກ ແລະ ພະນັກງານ-ລັດຖະກອນ ສ່ວນຫຼາຍມີແນວຄິດການເມືອງໜັກແໜ້ນ, ເຊື່ອໝັ້ນຕໍ່ການນໍາພາຂອງພັກ, ເປັນເຈົ້າການປະຕິບັດພາລະບົດບາດ, ສິດ ແລະ ໜ້າທີ່ ສໍາເລັດຜົນເປັນຢ່າງດີ, ເດັດດ່ຽວຕີຖອຍປະກົດການຫຍໍ້ທໍ້ ກໍຄືເຮັດໃຫ້ການຄົ້ນຄວ້າແກ້ໄຂຄະດີ ຖືກຕ້ອງ, ໂປ່ງໃສ ແລະ ຍຸຕິທໍາ ຕາມກົດໝາຍ; ຍ້ອນແນວນັ້ນ ຈິ່ງເຮັດໃຫ້ພະນັກງານ-ບຸກຄະລາກອນຂອງອົງການໄອຍະການປະຊາຊົນ ເຕີບໃຫຍ່ ທາງດ້ານປະລິມານ ແລະ ຄຸນນະພາບ, ມີຄວາມໜັກແໜ້ນທາງດ້ານການເມືອງ ແລະ ມີຄວາມສາມາດທາງດ້ານວິຊາສະເພາະ. ພ້ອມດຽວກັນນີ້, ກົງຈັກການຈັດຕັ້ງຂອງລະບົບອົງການໄອຍະການປະຊາຊົນ ໄດ້ຮັບການປັບປຸງໃຫ້ເຂັ້ມແຂງ ແລະ ເປັນລະບົບຄົບຊຸດສົມຄວນ.

ຕະຫຼອດໄລຍະ 30 ປີ ຜ່ານມາ ຄະນະພັກ ອົງການໄອຍະການປະຊາຊົນ ໄດ້ເອົາໃຈໃສ່ສ້າງ ແລະ ປັບປຸງຕົນເອງຢ່າງເປັນປະຈຳ, ເຊິ່ງເລີ່ມຈາກເປັນຈຸພັກ ກ້າວມາເປັນໜ່ວຍພັກ ແລະ ມາຮອດປັດຈຸບັນ ກາຍມາເປັນອົງຄະນະພັກ ແລະ ໄດ້ດຳເນີນກອງປະຊຸມໃຫຍ່ຂອງຕົນມາໄດ້ 4 ສະໄໝ ຄື: ຄັ້ງທີ I: ໃນປີ 1995, ຄັ້ງທີ II: ໃນປີ 2007, ຄັ້ງທີ III: ໃນປີ 2012 ແລະ ຄັ້ງທີ IV: ໃນປີ 2015. 

ຍາມໄດ ອົງຄະນະພັກອົງການໄອຍະການປະຊາຊົນສູງສຸດ ໄດ້ເອົາໃຈໃສ່ກໍ່ສ້າງພັກ ໂດຍຖືເອົາຄຸນະພາບເປັນຕົ້ນຕໍ, ສຸມໃສ່ການສ້າງສະມາຊິກພັກ ແລະ ໜ່ວຍພັກແຂງ-ຮູ້ນຳພາຮອບດ້ານເປັນເປົ້າໝາຍສູ້ຊົນ ໂດຍມີແຜນການ ແລະ ມີການປະເມີນກວດກາ ຕີລາຄາເປັນປົກກະຕິ. ອົງຄະນະພັກອົງການໄອຍະການປະຊາຊົນສູງສຸດ ຖືສຳຄັນໃນການສ້າງໜ່ວຍພັກແຂງຮູ້ນຳພາຮອບດ້ານ ພ້ອມກັນນັ້ນ ກໍໄດ້ເອົາໃຈໃສ່ຊີ້ນຳ-ຊຸກຍູ້ບັນດາອົງການຈັດຕ້ງມະຫາຊົນ ໃຫ້ເຄື່ອນໄຫວຕາມພາລະບົດບາດ, ສິດ ແລະ ໜ້າທີຂອງຕົນ ໂດຍຕິດພັນກັບ ຂະບວນການເຄື່ອນໄຫວຂອງອົງການໄອຍະການປະຊາຊົນ. ຜ່ານຂະບວນຈັດຕັ້ງປະຕິບັດຕົວຈິງ ສ້າງມາດສ້າງໄດ້ຜົນງານດັ່ງນີ້:
· ປີ 2003: ສ້າງໄດ້ໜ່ວຍພັກແຂງ, ຮູ້ນຳພາຮອບດ້ານ 2 ໜ່ວຍ, ໜ່ວຍພັກແຂງ 1 ໜ່ວຍ;
· ປີ 2011 ມີສະມາຊິກພັກເຂັ້ມແຂງ 19 ສະຫາຍ, ຍິງ 2 ສະຫາຍ;
· ປີ 2012 ມີສະມາຊິກພັກເຂັ້ມແຂງ 59 ສະຫາຍ, ຍິງ 15 ສະຫາຍ, ມີໜ່ວຍເຂັ້ມແຂງ 2 ໜ່ວຍ;
· ປີ 2013 ມີສະມາຊິກເຂັ້ມແຂງ 69 ສະຫາຍ, ຍິງ 32 ສະຫາຍ, ມີໜ່ວຍພັກເຂັ້ມແຂງ 2 ໜ່ວຍ;
·  ໃນປີ 2014 ສະມາຊິກພັກແຂງ-ຮູ້ນຳພາຮອບດ້ານ ມີ 83 ສະຫາຍ, ແຂງ 20 ສະຫາຍ (ບໍ່ມີສະມາຊິກພັກປະເພດອ່ອນ) ແລະ ມີໜ່ວຍພັກແຂງ-ນຳພາຮອບດ້ານ 1 ໜ່ວຍ, ແຂງ 9 ໜ່ວຍ;
· ປີ 2015 ມີສະມາຊິກເຂັ້ມແຂງ 108 ສະຫາຍ, ຍິງ 30 ສະຫາຍ, ມີໜ່ວຍພັກເຂັ້ມແຂງ 6 ໜ່ວຍ;
· ປີ 2016 ມີສະມາຊິກເຂັ້ມແຂງ 95 ສະຫາຍ, ຍິງ 29 ສະຫາຍ, ມີໜ່ວຍພັກເຂັ້ມແຂງ 4 ໜ່ວຍ;
· ປີ 2017 ມີສະມາຊິກເຂັ້ມແຂງ 105 ສະຫາຍ, ຍິງ 32 ສະຫາຍ, ມີໜ່ວຍພັກເຂັ້ມແຂງ 3 ໜ່ວຍ;
· ໃນປີ ປັດຈຸບັນ ມີ 10 ໜ່ວຍພັກ,  ທີ່ຂື້ນກັບອົງຄະນະພັກ ອົງການໄອຍະການປະຊາຊົນສູງສຸດ ເຊິ່ງປະກອບມີສະມາຊິກພັກ 163 ສະຫາຍ  ຍິງ 58 ສະຫາຍ, ທຽບກັບປີ 1990 ເພີ່ມຂື້ນ ເກືອບ 15 ເທົ່າຕົວ. 

ພາຍໃຕ້ການຊີ້ນຳ-ນຳພາຢ່າງໃກ້ສິດຂອງຄະນະພັກຂັ້ນທ້ອງຖິ່ນ ວຽກງານການຈັດຕັ້ງພັກຢູ່ອົງການໄອຍະການປະຊາຊົນຂັ້ນທ້ອງຖິ່ນ ກໍ່ໄດ້ຮັບການປັບປຸງ ເຊິ່ງໃນປັດຈຸບັນນີ້ ມີສະມາຊິກທັງໝົດ ...... ສະຫາຍ, ຍິງ...... ສະຫາຍ. ໃນປີ 2014 ຫົວໜ້າອົງການໄອຍະການປະຊາຊົນແຂວງ 6 ແຂວງ ແມ່ນກຳມະການພັກແຂວງ. ໜ່ວຍພັກອົງການໄອຍະການປະຊາຊົນແຂວງບໍລິຄຳໄຊ ໄດ້ຮັບໃບຢັ້ງຢືນໜ່ວຍພັກແຂງ-ຮູ້ນຳພາຮອບດ້ານ 10 ປີ ຕໍ່ເນື່ອງ.

ດ້ານວຽກງານຮ່ວມມືຕ່າງປະເທດ

ຕະຫຼອດໄລຍະ 30 ປີຜ່ານມາ, ໃນເງື່ອນໄຂເຊື່ອມໂຍງກັບສາກົນນັບມື້ນັບກ້ວາງຂວາງ ກໍ່ຄືຄວາມຕ້ອງການຂອງການພັດທະນະຂອງອົງການໄອຍະການປະຊາຊົນ ນັບມື້ນັບສູງຂື້ນນັ້ນ ວຽກງານການຮ່ວມມືຕ່າງປະເທດຍິ່ງນັບມື້ນັບມີຄວາມສຳຄັນ ແລະ ຈຳເປັນຢ່າງຍິ່ງ.ໂດຍປະຕິບັດແນວທາງການຕ່າງປະເທດຂອງພັກ ແລະ ລັດ ອົງການ ໄອຍະການ ປະຊາຊົນຂັ້ນຕ່າງໆ ໄດ້ເປັນເຈົ້າ ການເຄື່ອນໄຫວພົວພັນຮ່ວມມືກັບບັນດາປະເທດ ແລະ ອົງການຈັດຕັ້ງສາກົນ, ເປັນຕົ້ນແມ່ນປະເທດເພື່ອນມິດ ຍຸດທະສາດ: ອົງການໄອຍະການປະຊາຊົນ ສສ ຫວຽດນາມ, ສປ ຈີນ  ແລະ ກູບາ ນັບມື້ນັບແໜ້ນແຟ້ນ ແລະ ມີປະສິດທິ ຜົນຕົວຈິງ ໂດຍຖືສຳຄັນການປະຕິບັດສັນຍາ ແລະ ບົດບັນທຶກຊ່ວຍຈຳສອງຝ່າຍ, ການຢ້ຽມຢາມເຊິ່ງກັນ ແລະ ກັນ, ແລະ ການແລກສຳມະນາແລກປ່ຽນບົດຮຽນ ແລະ ປະສົບການເຊິ່ງກັນ ແລະ ກັນ ເພື່ອຍາດແຍ່ງເອົາການສະໜັບສະໜູນ, ຊ່ວຍເຫຼືອດ້ານບົດຮຽນ, ທຶນຮອນ ແລະ ເຕັກນິກວິທະຍາສາດທີ່ກ້າວໜ້າ ເຂົ້າໃນການພັດທະນາວຽກງານໄອຍະການປະຊາຊົນ. ເຊັ່ນ: ໄດ້ເປີດກອງປະຊຸມລະຫ່ວາງອົງການໄອຍະການປະຊາຊົນທີ່ມີຊາຍແດນຕິດຈອດກັນລະຫວ່າງ ສປປ ລາວ - ຫວຽດນາມ, ສປປ ລາວ - ສປຈີນ ຢ່າງເປັນປົກກະຕິ. ການຮ່ວມືກັບອົງການໄອຍະການຂອງບັນດາປະເທດອາຊ່ຽນ ກໍ່ໄດ້ຮັບການພັດທະນາດີຂື້ນ, ອັນພົ້ນເດັ່ນ ແມ່ນ ໃນເດືອນພະຈິກ ປີ 2016 ອົງການໄອຍະການປະຊາຊົນ ສູງສຸດແຫ່ງ ສປປ ລາວ ໄດ້ເປັນເຈົ້າພາບຈັດກອງປະຊຸມ ຫົວໜ້າອົງການໄອຍະການສູງສຸດ ອາຊ່ຽນ - ຈີນ ຄັ້ງທີ 10. ພິເສດ ໃນປີ 2019 ນີ້, ອົງການໄອຍະການປະຊາຊົນສູງສຸດ ແຫ່ງ ສປປ ລາວ ໄດ້ຕ້ອນຮັບຄະນະຜູ້ແທນຂັ້ນສູງ ຂອງອົງການໄອຍະການປະຊາຊົນສູງສຸດ ແຫ່ງ ສ. ກູບາ ທີ່ໄດ້ມາຢ້ຽມຢາມ ແລະ ເຮັດວຽກຢ່າງເປັນທາງການຄັ້ງທຳອິດ ຢູ່ ສປປ ລາວ.

ໃນຊຸມປີຜ່ານມານີ້, ອົງການໄອຍະການປະຊາຊົນໄດ້ໄດ້ຫັນການຮ່ວມມືກັບສາກົນເຂົ້າສູ່ລວງເລີກ ແລະ ໄດ້ພັດທະນະຂີດຄວາມສາມາດຂອງຕົນ ໃນການເປັນໃຈກາງໃຫ້ແກ່ລັດ ໃນການຮ່ວມມືສາກົນ ໃນຂົງເຂດຍຸຕິທຳ ໂດຍສະເພາະ ແມ່ນທາງອຍາ ເຊັ່ນ: ການສົ່ງຜູ້ຮ້າຍຂ້າມແດນ, ຮ່ວມມືທາງຍຸຕິທຳ, ບັນຫາອາຊະຍາກຳຂ້າມຊາດ ແລະ ບັນຫາອື່ນ. ພ້ອມກັນນັ້ນ, ກໍໄດ້ເປັນເຈົ້າການໃນການຮ່າງສົນທິສັນຍາຕ່າງໆ ກັບບັນດາປະເທດຈຳນວນໜຶ່ງ.

ທັງໝົດນັ້ນ ເປັນການປະກອບສ່ວນເຂົ້າໃກນານຍົກສູງບົດບາດຂອງປະເທດພວກເຮົາໃຫ້ພົ້ນເດັ່ນຂື້ນໄປເລື້ອຍໆ ໃນເວທີສາກົນ, ໂດຍສະເພາະ ແມ່ນອົງການໄອຍະການປະຊາຊົນ ແຫ່ງ ສປປ ລາວ ໄດ້ນັບມື້ນັບໄດ້ຮັບການພັດທະນາ ແລະ ພົ້ນເດັ່ນຂື້ນໃນການຮ່ວມມືສາກົນ.
IV.  ສືບຕໍ່ເສີມຂະຫຍາຍມູນເຊື້ອປົກປ້ອງກົດໝາຍ ຂອງອົງການໄອຍະການປະຊາຊົນ
1.  ຕັ້ງໜ້າສຶກສາອົບການເມືອງ-ນໍາພາແນວຄິດຂອງພະນັກງານ, ສະມາຊິກພັກ ໃນທົ່ວລະບົບອົງການໄອຍະການປະຊາຊົນ ມີຄວາມຮັບຮູ້ເຂົ້າໃຈແນວທາງນະໂຍບາຍຂອງພັກ, ກົດໝາຍຂອງລັດ ໃຫ້ເລິກເຊິ່ງ ແລະ ທົ່ວເຖິງ, ແນໃສ່ປັບປຸງຄຸນທາດການເມືອງ, ຄວາມຈົ່ງຮັກພັກດີຕໍ່ພັກ, ຕໍ່ປະເທດຊາດ ແລະ ຮັບໃຊ້ປະຊາຊົນດ້ວຍຄວາມບໍລິສຸດໃຈ, ເດັດດ່ຽວສະກັດກັ້ນ ແລະ ຕ້ານປະກົດການຫຍໍ້ທ້ໍໃນຖັນແຖວພະນັກງານ-ສະມາຊິກພັກ, ເພື່ອຊຸກຍູ້ສົ່ງເສີມວຽກດີຄົນເດັ່ນ, ພ້ອມກັນນັ້ນກໍປະຕິບັດມາດຕະການຢ່າງເຂັ້ມງວດຕໍ່ຜູ້ລະເມີດກົດໝາຍ;
2. ສືບຕໍ່ປັບປຸງບູລະນະກົງຈັກການຈັດຕັ້ງ  ແລະ  ພັດທະນາບຸກຄະລາກອນໃຫ້ເຂັ້ມແຂງ  ແລະ ໜັກແໜ້ນ, ບັນຈຸ
ຊັບຊ້ອນພະນັກງານນໍາພາ-ຄຸ້ມຄອງຈໍານວນໜຶ່ງ ທັງຢູ່ສູນກາງ ແລະ ທ້ອງຖິ່ນ ເພື່ອກຽມຖັນແຖວບຸກຄະ ລາກອນທີ່ມີມາດຖານເງືື່ອນໄຂຄົບຖ້ວນ ແລະ ຫັນພະນັກງານຈໍານວນໜຶ່ງ ຢູ່ສູນກາງເພີ່ມໃຫ້ຂັ້ນທ້ອງຖິ່ນ;
3. ເພີ່ມທະວີການຕິດຕາມກວດກາການເຄົາລົບ, ປະຕິບັດກົດໝາຍ  ແລະ  ສັ່ງຟ້ອງຜູ້ຖືກຫາຂຶ້ນສານ; ສູ້ຊົນເຮັດໃຫ້ກໍລະນີລະເມີດລະບຽບ, ກົດໝາຍການດໍາເນີນຄະດີ ໃນຂັ້ນຕອນຕ່າງໆ ຂອງຂະບວນການຍຸຕິທໍາ​ໃຫ້​ຫຼຸດ​ລົງ ໂດຍຮັບປະກັນຫຼັກການພື້ນຖານຂອງການດໍາເນີນຄະດີ “ຮອບດ້ານ, ຄົບຖ້ວນ, ພາວະວິໄສ” ກໍຄື 4 ຮັບປະກັນ ທີ່ອົງການໄອຍະການປະຊາຊົນສູງສຸດວາງອອກ ເຊັ່ນ ຮັບປະກັນຄວາມຖືກຕ້ອງ, ຍຸຕິທໍາ, ໂປ່ງໃສ ແລະ ທັນເວລາ;
4. ຕັ້ງໜ້າປະຕິບັດແນວທາງການຕ່າງປະເທດຂອງພັກ  ແລະ ລັດ ຢ່າງເປັນເຈົ້າການ  ແລະ ມີຜົນສໍາເລັດຕົວຈິງໂດຍຮັບປະກັນຕ່າງຝ່າຍຕ່າງມີຜົນປະໂຫຍດຮ່ວມກັນ, ຮູ້ຍາດແຍ່ງບົດຮຽນ, ເຕັກນິກ, ເຕັກໂນໂລຊີ ແລະ ທຶນຮອນມາພັດທະນາວຽກງານໄອຍະການໃຫ້ກ້າວໜ້າ ແລະ ທັນສະໄໝ;
5. ສືບຕໍ່ພັດທະນາພື້ນຖານວັດຖຸເຕັກນິກ,  ຮັບປະກັນໃຫ້ການປະຕິບັດໜ້າທີ່ການເມືອງທີ່ພັກ-ລັດມອບໝາຍໃຫ້ມີຄວາມສໍາເລັດດ້ວຍດີ.

